
- Wéi e Bilan kënne si vun der Plattform maachen?

Wéi de gesetzleche Kader am Stroumgesetz1 et virgesäit, stellt den ILR mam calculix.lu alle 
Stroumkonsumente mat engem Joresverbrauch bis 100 000 kWh en Outil zur Verfügung fir 
d’Offere vun de Stroum-Liwwerante mateneen ze vergläichen. Den Outil deckt de ganze 
Stroummaart fir Haushaltsclienten of an enthält domat all d’Offeren, déi dës Verbraucher 
ënnerschreiwe kënnen. Fir professionell Clienten, déi am Prinzip och hir Präisser mam Liwwerant 
verhandele kënnen, limitéiert de Calculix sech op verëffentlecht Offere vun de Liwweranten. Als 
Regulateur kontrolléiert den ILR all d’Präisser an Informatiounen déi am Calculix benotzt ginn, 
wat en neutrale Verglach erméiglecht. 

Zousätzlech zum Stroum kann de Konsument awer och d’Präisoffere vun de Gas-Fournisseure 
vergläichen. 

De Calculix huet sech zënter senger Aféierung als zouverlässegen Outil fir de Präis-Vergläich am 
Energie-Beräich etabléiert. 

- Wéi sinn d’Statistike vum Zougrëff op dës Plattform säit der Aféierung? Fale Perioden op,
wou besonnesch oft op d’Plattform zougegraff gëtt?

Säit der Neigestaltung vum Calculix Enn 2020 verzeechent den Outil eng 4 000 bis 5 000 Visitten 
am Joer. Tendenziell interesséiere sech méi Leit fir de Calculix um Enn vum Joer wou och déi 
meeschte Liwweranten hir Präisser fir dat nächst Joer ukënnegen. Aus den Zuelen geet och ganz 
kloer ervir, datt no Kommunikatioune vum ILR zum Thema Energie, an deenen och ëmmer op de 
Calculix verwise gëtt, däitlech méi Visitte gezielt ginn. 

- Ass virgesinn, d’Plattform barrièrefräi oder méi accessibel fir d’Leit ze gestalten, déi sech
net esou gutt mat därer Zort Outilen auskennen?

A punkto Accessibilitéit huet de SIP am Dezember 2022 en Audit vum Site calculix.lu gemaach fir 
ze kucken, ob d’Obligatiounen aus dem Gesetz vum 28. Mee 2019 iwwert „l’accessibilité des sites 
internet et des applications mobilies des organismes du secteur public“ respektéiert sinn. Déi 

1 Inoffizielle coordonnéierten Text vum Stroumgesetz : https://assets.ilr.lu/energie/Documents/ILRLU-
1685561960-1117.pdf  

eenzel Punkten aus deem Rapport goufen an der 1. Hallschent vum Joer 2023 vum ILR 
adresséiert.  

2021 huet den ILR Videoe produzéiert, déi dem Utilisateur erklären, wéi hie seng Simulatioun am 
Calculix maache kann. D’Mataarbechter vum ILR stinn natierlech och zur Verfügung fir Froe per 
Telefon oder Email ze beäntweren. 
 
- Bis wéini ass mat engem Ausbau vun der Plattform ze rechnen, fir dass zousätzlech 
Simulatioune méiglech wieren? 

Den ILR entwéckelt de Calculix reegelméisseg weider fir en un déi steigend Diversitéit vun den 
Energie-Offeren unzepassen. Sou gouf zum Beispill och d’lescht Joer e separate Präisverglach fir 
dynamesch Stroumpräisser ëmgesat. 
 
- Wéi eng Ustrengunge ginn aktuell ënnerholl, fir d’Plattform bekannt ze maachen? 

Den ILR mécht reegelméisseg online Campagnen (an de Medien esouwéi an de soziale Medien) 
iwwert de Calculix. Zudeem verweist den ILR an all senge Communiquéen a Pressekonferenzen 
am Energie-Secteur op dësen Outil. 
 
- Ass virgesinn, d’Plattform zukënfteg méi ze promouvéieren a wa jo, wéi? 

Den ILR plangt an Zukunft méi Promotioun vum Site www.myILR.lu ze maachen. Op deem Site 
gëtt ënner anerem och de Calculix a Geltung gesat. De Site adresséiert sech reng un de Privat-
Konsument a liwwert allgemeng Informatiounen a Froen an Äntwerten a Form vun engem Q&A 
iwwert den Energie- an den Telecom-Marché. 

